
რეზონანსი

დღეს "ოცნებაში" პოლიტიკური განაჩენი დადგება / ვინ გაიმარჯვებს - "ძველები" თუ "ახლები" (რეზონანსი)

ავტ. ეკატერინე ბასილაია

სტატიაში საუბარია „ქართული ოცნების“ დახურულ შეხვედრაზე, რომელიც ქუთაისში დღეს, 21 საათზე უნდა გაიმართოს. მედიაში გავრცელებული ინფორმაციით, სხდომაზე პარტიის შიგნით განვითარებულ პროცესებზე იმსჯელებენ. დეპუტატი ნუკრი ქანთარია აცხადებს, რომ სწორედ ამ შეხვედრაზე გაირკვევა, ვინ ვისი ერთგულია. დავით ჭიჭინაძის თქმით კი, საკითხი დადგება, რომ პარტიის ძველმა წევრებმა დაიბრუნონ უფლებები.
საპარლამენტო უმრავლესობის წარმომადგენელთა ნაწილი ფიქრობს, რომ გუნდის შიგნით ნამდვილად არის იმის რესურსი, რომ ყველაფერი დალაგდეს და თამაშის საერთო წესებზე მოხდეს შეთანხმება.
"ოცნება" შესაძლოა, რამდენიმე ადამიანმა დატოვოს" / არჩილ გამზარდია ფიქრობს, რომ ბიძინა ივანიშვილი ამ პროცესში შეიძლება, არც ჩაერიოს (რეზონანსი)

ავტ. თიკო ოსმანოვა

ინტერვიუ არჩილ გამზარდიასთან. 

ექსპერტი არჩილ გამზარდია მმართველი პარტიის გარშემო განვითარებულ მოვლენებს განიხილავს და ამბობს, რომ პროცესში ბიძინა ივანიშვილის ჩრთვის მოლოდინი არ აქვს. მისი მოსაზრებით, არსებული სიტაუციიდან  მხოლოდ ორი გამოსავალი არსებობს: შეთანხმდნენ დაპირისპირებული პირები ან შეკავება მოხდეს, ანუ დავაში კონკრეტული სუბიექტები აქტიურად ჩაერთონ. გამზარდიას თქმით, თუკი მათი შეკავება ვერ მოხერხდება, რამდენიმე ადამიანი დატოვებს პარტიას, თუმცა,  საერთო ჯამში, პარტიის რღვევა ნაკლებად არის მოსალოდნელი.
რაც შეეხება პრემიერ-მინისტრის გავლენას არსებულ ვითარებაზე, რესპონდეტის განმარტებით, კვირიკაშვილიცა და პარტიის სხვა წევრებიც სხვადასხვა დონეზე აღმასრულებელ მმართველობით სივრცეში დამფუძნებლის აზრებს პოზიციონირებენ, ასე რომ, პრემიერი აქ დიდ როლს არ თამაშობს.
რაც შეეხება მომავალ საპრეზიდენტო არჩევნებს, გამზარდია ამბობს, რომ გიორგი მარგველაშვილზე ზეწოლა უკავშირდება შიშს, რომ ის საპრეზიდენტო არჩევნების მარათონში ჩაერთვება. რესპონდენტის შეფასებით, მოქმედ პრეზიდენტს, საარჩევნო კამპანიის სწორად წარმართვის შემთხვევაში, აქვს პერსპექტივა, ამიტომ, მის წინააღდეგ ბრძოლა დროდადრო უფრო აქტიურ ფაზაში შევა. 

პატარა აქციები მალე გადაიქცევა დიდ საპროტესტო მოძრაობად / "ხელფასების, პრემიებისა და დანამატების გარდა არაფერზე ზრუნავენ, არადა, მოსახლეობა საშინელ კრიზისშია" (რეზონანსი)

ავტ. ნათია ლომიძე

სტატიის თანახმად, სხვადასხვა ტიპის საპროტესტო აქციებმა ქვეყანაში ბოლო დროს პერმანენტული ხასიათი მიიღო. სოციალური ფენის გაუარესება მოსახლეობას ქუჩაში გამოსვლისკენ უბიძგებს, რამაც, შესაძლოა, სამომავლოდ უფრო მასშტაბური სახე მიიღოს. სპეციალისტები მიიჩნევენ, რომ უსამართლობის განცდას, რომელიც ქვეყანაში მზარდია, ადეკვატური შედეგი მოჰყვება.
გამოცემის ცნობით,  უკვე ერთი თვეა, გრძელდება კომპანია "აგარის შაქრის" თანამშრომელთა აქციები. ისინი მოითხოვენ, რომ ხელისუფლებამ "აგარის შაქრის" საწარმოს გაჩერებით დაზარალებულთა პრობლემების მოსაგვარებლად ქმედითი ნაბიჯები გადადგას. იგივე მდგომარეობაა ჰესების მშენებლობის მიმართულებით. სვანეთში, იმერეთში, თბილისში აქციები მუდმივად იმართება.
აქციებს, რომლებიც ქვეყანაში ბოლო დროს ხშირ ხასიათს იღებს, უსამართლობის მზარდ განცდას უკავშირებს ადვოკატი ზაზა ხატიაშვილი. როგორც მან "რეზონანსთან" საუბრისას აღნიშნა, დღეს არსებული სიტუაცია ლოგიკურ ფინალამდე მივა და არ არის გამორიცხული, მასშტაბური საპროტესტო აქციებიც დაიგეგმოს. 

მასშტაბური აქციების მიზეზს ვერ ხედავს ეკონომიკის სფეროს სპეციალისტი პაატა აროშიძე, თუმცა ქვეყანაში არსებულ დაძაბულობაზე ღიად საუბრობს. იგი ყურადღებას ამახვილებს პროტესტის ფორმებზეც და ამბობს, რომ სოციალური დაძაბულობის ზრდა ერთჯერადი გამოსვლებით არ ხდება. აროშიძე დასძენს, რომ საერთო ჯამში, თუ უკმაყოფილო მოსახლეობის რიცხვმა იმატა, ვითარება უკიდურესად დამძიმდება. 

მანქანებისა და უძრავი ქონების დალომბარდება აიკრძალება?! / "გარკვეული შეზღუდვა კერძო გამსესხებლების მიმართულებითაც იქნება" (რეზონანსი)

ავტ. ნათია ლომიძე

სტატიაში ნათქვამია, რომ ლომბარდები, შესაძლოა, მკაცრი რეგულაციის ფარგლებში მოექცნენ და მათ კერძო საკუთრების გირაოში მიღების შესაძლებლობა შეეზღუდოთ. მანქანებისა და უძრავი ქონების დალომბარდების აკრძალვაზე ფინანსთა მინისტრი უკვე ალაპარაკდა. სპეციალისტები მიიჩნევენ, რომ სამომავლოდ შესაძლოა, ლომბარდებს საერთოდ აეკრძალოთ გარკვეული პროდუქტის შეთავაზება მოსახლეობისთვის, თუმცა ეს გადაწყვეტილება კერძო მევახშეების როლს გაზრდის, რაც უკონტროლო პროცესებამდე მიიყვანს ქვეყანაში არსებულ ისედაც რთულ ვითარებას.
ლომბარდებისა და კერძო გამსესხებლების რეგულაციას ადასტურებს "საზოგადოება და ბანკების" დამფუძნებელი გიორგი კეპულაძე. როგორც მან "რეზონანსთან" საუბრისას აღნიშნა, საქართველოს ეროვნული ბანკი უკვე ემზადება ახალი რეგულაციებისთვის და შესაძლოა, ცვლილება არარეგულირებად საფინანსო სექტორსაც შეეხოს. მისი თქმით, საკმაოდ რთულია არაფორმალური სექტორის დარეგულირება, თუმცა, ყველაზე დიდი რეგულაცია სწორედ ამ სექტორს სჭირდება.
ფინანსისტ ირაკლი ბერძენაძის აზრით, ბახტაძის ინიციატივის სისრულეში მოყვანის შემთხვევაში, ქვეყანაში არ იარსებებს კონტროლირებადი საფინანსო სექტორი, არამედ იქნებიან მევახშეები საკუთარი არალეგალური ბიზნესით. შესაბამისად, ამ მხრივ ლომბარდების შეზღუდვას რა შედეგი მოჰყვება, ისიც უნდა გაითვალისწინონ და ალტერნატიული გადაწყვეტილებაც მიიღონ.
"საქართველოში უცხო სპეცსამსახურების ამოცანაა საზოგადოებაში ანტიდასავლური განწყობის გაღვივება" / სუს-ის ხელმძღვანელ ვახტანგ გომელაურის ანგარიში პარლამენტში (რეზონანსი)

ავტ. თიკო ოსმანოვა

სტატიაში საუბარია  სუს-ის ხელმძღვანელი ვახტანგ გომელაურის საპარლამენტო გამოსვლაზე, სადაც მან  იმ ღონისძიებებზე ისაუბრა, რომლებიც გასულ წელს მისმა უწყებამ განახორციელა. სტატიაში მოყვანილია ამონარიდები ანგარიშიდან, რომლებიც დეპუტატებს გომელაურმა გააცნო. 

ახალი თაობა
დღეს „ქართულ ოცნებაში“ დიდო გარჩევა და გაწევ-გამოწევა იქნება (ახალი თაობა)

ავტ. შორენა მარსაგიშვილი

სტატიაში საუბარია „ქართული ოცნების“ დახურულ შეხვედრაზე, რომელიც დღეს გაიმართება. გამოცემა ციტირებს იმ კომენტარებს, რომლებიც საპარლამენტო უმრავლესობის დეპუტატებმა და ოპოზიციის წარმომადგენლებმა შეხვედრის მოლოდინებთან დაკავშირებით გააკეთეს. მათ შორის, მოყვანილია ნუკრი ქანთარიას, ეკა ბესელიას, დავით ჭიჭინაძის, ირაკლი კობახიძის, ნინო ბურჯანაძის და სხვათა განცხადებები.
შალვა შავგულიძე: „ოპოზიცია მარგველაშვილის ირგვლივ უნდა გაერთიანდეს“ (ახალი თაობა)

ავტ. ნათია ხურცილავა

ინტერვიუ შალვა შავგულიძესთან.

„თავისუფალი დემოკრატების“ თავმჯდომარე შალვა შავგულიძე ქვეყანაში მიმდინარე პროცესებს და მმართველი პარტიის გარშემო განვითარებულ მოვლენებს აფასებს. მისი თქმით, „ქართულ ოცნებაში“ კრიზისია და ორი ურთიერთდაპირისპირებული ჯგუფი ცდილობს,  მოიპოვოს ბიძინა ივანიშვილის მხარდაჭერა. მისი განცხადებით, ყველა ინსტიტუცია, გარდა პრეზიდენტის ადმინისტრაციისა, ერთი ადამიანის ნების მიხედვით იმართება, რაც ქვეყანას სავალალო მდგომარეობაში აგდებს. 
რაც შეეხება საპრეზიდენტო არჩევნებს და „თავისუფალი დემოკრატების“ პოზიციას, შავგულიძე ისურვებდა, რომ გიორგი მარგველაშვილს კანდიდატად წარედგინა საკუთარი თავი და მეორე ვადით ეყარა კენჭი. პოლიტიკოსის თქმით, მის თანაგუნდელებს პრეზიდენტთან ღირებულებითი თანხვედრა აქვთ. ის ასევე ფიქრობს, რომ კარგი იქნებოდა, თუკი ოპოზიცია მარგველაშვილის კანდიდატის ირგვლივ გაერთიანდებოდა და ამ ინსტიტუტს „ქართულ ოცნებას“ არ დაუთმობდა. 
შავგულიძეს არ ჰგონია, რომ „ევროპული საქართველო“ მმართველ პარტიასთან არის გარიგებული და მათ საერთო პოლიტიკური დღის წესრიგი აქვთ. 

ნანა კაკაბაძე: „პრეზიდენტი აზრზე არ არის, რაზე ლაპარაკობს და რას ლაპარაკობს“ (ახალი თაობა)

ავტ. ნონა ცაბაძე

ინტერვიუ ნანა კაკაბაძესთან.

უფლებადამცველი ნანა კაკაბაძე რამდენიმე დღის წინ თბილისში მომხდარ მკვლელობასთან პრეზიდენტის მიერ შეწყალებული პირის კავშირზე საუბრობს. ის მიიჩნევს, რომ პატიმრის შეწყალება არის ჰუმანური აქტი და მისი დაკნინება არ უნდა მოხდეს, მაგრამ ეს არც იმას ნიშნავს, რომ შეწყალების უფლება ვინმესთვის უსამართლო გადაწყვეტილების იარაღად იქცეს. 
კაკაბაძეს გაუმართლებად მიაჩნია პრეზიდენტის მიერ ისრების სხვა მიმართულებით გადატანა და სასჯელაღსრულების სამინისტროს დადანაშაულება პოტენციური მკვლელის გათავისუფლებაში. რესპონდენტი ხაზს უსვამს, რომ პენიტენციურმა უწყებამ ექვსჯერ უთხრა უარი ბრალდებულს შეწყალებაზე, თუმცა, მარგველაშვილმა ის მაინც გაუშვა ციხიდან. 
კაკაბაძე დასძენს, რომ მომხდარზე პასუხისმგებლობა არა მხოლოდ პრეზიდენტს, არამედ ხელისუფლებაში მის მომყვანებსაც ეკისრებათ.  
„მირზა სუბელიანი პროკურატურას ვანო მერაბიშვილის ციხიდან გაყვანის კადრებით აშანტაჟებს“ / ზვიად კუპრავა: „ბორის კაკუბავამ დამირეკა და დანაბარები გადმომცა - მშვიდობა შევინარჩუნოთო“ (ახალი თაობა)

ავტ. შორენა მარსაგიშვილი

სტატიაში საუბარია თბილისში, ხორავას ქუჩაზე მოსწავლეებს შორის მომხდარი დავის შედეგად ორი ახალგაზრდას მკვლელობის საქმეზე. „სამართალდამცველთა რეფორმირების ცენტრის“ ხელმძღვანელი ზვიად კუპრავა ამბობს, რომ ერთ-ერთი ბრალდებულის მამა პროკურატურას ვანო მერაბიშვილის ციხიდან გაყვანის კადრების გასაჯაროებით ემუქრება. ამ განცხადებას თავად სუბელიანის მხრიდან მძაფრი რეაქცია მოყვა.
კუპრავას განცხადებით, ცოტა ხნის წინ მას სუბელიანის სიმამრი დაუკავშირდა და ურჩია, სიმშვიდე შეენარჩუნებინათ. მისივე თქმით, ითხოვდა, რომ კადრები მისთვის გადმოეცათ და ამ საკითხზე სასაუბროდ დაახლოებით ხუთი სატელეფონო კონტაქტი შედგა.
კუპრავა ამბობს, რომ თავის მხრივ, პროკურატურაც ეძებს კომპრომატებს სუბელიანის წინაამღდეგ, რათა მის გარშემო წრე შეავიწროვოს და შანტაჟისგან გათავისუფლდეს. 

